
So̠sro̠ć Ar Muć 
Lo̠lo̠  Setoṅ  din  mit́  so̠sro̠ć  rạskate  eneć  sereńjoṅoḱkan
tahẽkana.  Ackage  tạńkhiket́a  mit́ṭen  muć  jomaḱe  ḍohao
idiet́kana.  Ado̠  so̠sro̠ć  do̠  muće  metaekana,  E  boeha  cedaḱ
nunạḱem haronoḱ kana? Ma hijuḱme mit́telaṅ rạskạjoṅa.

Khange muće roṛ ruạṛkeda, o̠ho̠geń senlena, ente nit khonage
reaṛ din bakhra jomaḱiń sõ̠ćjoṅa. Am hõ oktoko ạuṛi alom
beohara,  jomaḱko  sõ̠ćjoṅme.  Enḍekhan  so̠sro̠ć  do̠  landawatey
menkeda, reaṛ rabaṅ din hijuḱte nitoḱ hõ bilomgea. Khan muć
uniaḱ  katha  bae  hetaowaḱtaea,  ar  jomaḱkoante  oṛaḱ  seće
mohnḍayena. Nonkate setoṅ din paromena, reaṛ-rabaṅdin seṭerena.
Ado̠ so̠sro̠ć ekal reaṛte thartharaoate  muć ṭhene he̠ćena. Ado̠
muće metaekana, E boeha thoṛam jom ocokińa? Muće menkeda, enhiloḱ
ińaḱ  katham  ańjomlekhan  teheń  iń  ṭhen  o̠ho̠ge  hijuḱ
hoekoḱtama.  Ar  reṅgećte  o̠ho̠gem  loraokoḱa  honaṅ.  Ar  men
baṛakate duạre siń baṛakada.

Sikhạuna: Muskil dosako reaḱ dinko disạte saṕṛaoakae tahẽnge
budankoaḱ kạmi kana.

Mit́ṭen  Siṅgho̠  Ar
Goḍowaḱ Go̠lpo̠
Mit́  din  mit́  Siṅgho̠  danderrey  jạpit́  akat́  tahẽkana.  Ackage
mit́ṭen goḍo hopon kilḍo khilḍote Siṅghoaḱ mũrey bo̠lo̠yena.
Khange jạpit́ khone ebengo̠t́ena. Ado̠ kajaktey ạchimket́ khan goḍo
hopone chiṭkạu oḍokena. Un jokhen Siṅgho̠ do̠ jaṅgate uni hopon
goḍo  saṕe  monejoṅkeda.  Ado̠  ekal  hopon  goḍo  bo̠to̠rtey
tharbasaoena. Khange ạḍi mãyã, mạhir salaḱe metaekana, alogem
daleńa.  Maharaj  ikạkạńme  baṛe.  Nonkan  din  pasećre  he̠ć

paṛaoḱ, enhiloḱ amaḱ bhạlaire iń jạruṛoḱ.

Uniaḱ katha ańjomte Siṅgho̠ do̠ landawatey menkeda, unạḱ huḍiń
macha  janwar  cet́em  go̠ṛo̠  daṛekińa,  ma  lạime?  Do  enḍekhan
senjoṅme,  aṛaḱkat́meạń.  Inạ  thaoṛadin  tayom  reaḱ  ghoṭna.
Siṅgho̠ ackage sikạriwaḱ phãndrey paṛaoena.

Onḍe  khonaḱ  bańcaoḱ  lạgit́  ạḍitet́e  aḍraoḱ  kana.  Ona
ańjo̠mte goḍo hopon riạḱ riạḱe dạṛ he̠ćena. Nonkan muskilrey
paṛao  akan  ńelte  bhabnayena.  Enḍekhan  hopon  goḍo  do̠  aćaḱ
ḍaṭate jhạli gegere portonkeda. Mucạt́ dhạbićte Siṅgho̠ onḍe
khone rukhiạyena.

Rukhiạ ńamte goḍo hopon johare emadea are metadea, huḍiń macha
ńelte ạḍitet́iń nisṛạulet́mea. Ar teheń ińaḱ jiwim bańcao
ruạṛkeda.  Goḍo  hopone  memenkana,  ńelkedam,  o̠ho̠gem
pạtiạuạńkan  tahẽkana.  Menkhan  hopon  goḍo  hõ  ame  rukhiạ
daṛekema. Teheń khonaḱ ińren so̠ro̠s ar dulạṛiạ gate kanam.

Sikhạuna: Huḍiń se kạṭićko o̠ho̠ge nisṛạu jạruṛa. Ente ạtko
ńamlere nonkankoge maraṅaḱko kạmi daṛeaḱa.

Barea  Kãṛã  Bikhạriwaḱ
Go̠lpo̠
Mit́ṭen atore barea kãṛã bikhạri hoṛkin tahẽkana. Bana hoṛge
ạkil  sećte  khaṭo  baḍho  machagekin  tahẽkana.  Ado̠  koe  baṛae
lạgit́ mimit́ atokin daṛankan tahẽkana. Ado̠ enḍekhankin hudis-
ganḍonkeda, koe lạgit́ jao hiloḱge so̠ho̠r nagraha senkin calaḱa
ar ńindạ do̠ oṛaḱkin ruạṛa.

Khan dosar hiloḱ kathawakat́leka, so̠ho̠r nagrahatekin calaoena. Ado̠
goṭa  dinte  aemakin  koe  jarwakeda.  Ado̠  ńel  ńelte  siń  marsal

danaṅente ńindạ he̠ć seṭerena. Onkin modre mit́ hoṛ do̠ Kaṛaṅ
ńutre  oṛaḱ  ruạṛoḱ  lạgit́  ạḍitet́e  bhabnayena.  Un  jokhen
eṭaḱ kãṛã do̠e menkeda, alom bhạbita, ińge nahaḱiń idimea.
Nonka menkate aćaḱ moṭra kho̠n mit́ṭen mare marsalaḱe oḍoḱkeda.
Ado̠  bana  hoṛ  ti  sapaṕkate  taṛamkin  dhurạuena.  Nonka  taṛam
taṛamte  mạilạ  daḱte  perećakan  mit́  nala/ḍobhaḱreiń
khańjo̠yena.

Menkhan bana hoṛge paerak bakin baḍaekan tahẽkana. Nala reaṅ daḱ
mocare bo̠lo̠yen khan ekal rahamgekin ạikạukeda. Ado̠kin kupuliḱ
kana cekate nunạḱ raham daḱ do̠? Paseć dorẽorelaṅ he̠ćakana.
Nonḍe kho̠naḱ o̠ho̠laṅ bańcao bo̠te̠ćkoḱa. Nonka men baṛakate
ekal riạḱ riạḱ ti-jaṅga phandakin ehoṕena. Ar ạḍi tuṛighuṛi
loraoente onḍegekin goć hapeyena.

Sikhạuna: Nawa hidis cintạ sirjạu talate jãhã lekan mũhin muskil
kho̠n rukhiạbo ńam daṛekea.

Mit́ṭen Bạṛić Gate
Mit́ atore barea gate koṛakin baso̠ḱ kan tahẽkana. Nonka milkin
tahẽkana  je̠,  mit́  hoṛ  ar  mit́  hoṛ  bego̠r  o̠ho̠kin  tahẽ
daṛeaḱkan  tahẽkana.  Enkathe  ạḍi  gạhir  so̠mpo̠k  ar  ạḍikin
biswạsjoṅ kan tahẽkana. Unkin modre mit́ hoṛ bạnij-bepar mente 
bahre  diso̠mtey  se̠njoṅana.  Ado̠  aćaḱ  mẽ̠ṛhẽ̠t́  sunduk  do̠
gateaḱ dạyiḱre do̠ho oṭokada.

Ado̠ thoṛa cando tayome ruaṛ hećena. Khan sunduk ạguia mente gate
ṭhene  calaoena.  Menkhan  uni  gatetae  metadea,  baṅma  sunduk  do̠
ńindir ko jo̠m akada. Un jokhen cet́ge bae ro̠ṛleda, ekal nijhum
oṛaḱe ruạrena. Ado̠ ucạṭ cecet́aḱe emaea mente mone muruḱkeda
ar ạt́-opso̠r ńam lạgit́ koyoḱ horrey tahẽyena.

Onkage  mit́  din  gatetae  ren  gidrạ  eskare  khilḍu-enejo̠ḱkane

ńelkedea. Khange uni ho̠po̠n gidrại kombṛokedea. Ado̠ uni gatetae
pusṭauena, gatetińge nonkae kạmi akada.

Enḍekhan  onkage  uni  hõ  gate  ṭhene  hećena,  gidrạ  ruạṛkae
lạgit́e nehõrae kana. Ado̠ nonkae metawadea gidrạtam do̠ kũṛit́
ko idikedea. Nonkanaḱ kathate gatetae ạḍitet́e mon dukena ar aćaḱ
bhule aṅgo̠ćkeda ar ucạṭ cecet́aḱ hõe ńamkeda. Inạkate ona
mẽ̠ṛhẽ̠t́  sunduk  gatetaeye  ruạṛadea  khan  gidrạ  hõ  ruạṛe
ńamkedea.

Sikhạuna: Jãhãnaḱ bạṛićaḱem kạmi lekhan, ona reaḱ jo̠ do̠m
ńamgea.

Barea Ghaṛwa Cẽṛẽ
Mit́ Rajaḱ baganre babar goṭen ghaṛwa cẽṛẽkin tahẽkana. Ạḍi
mil ar gatekin tahẽkana. Ona darere e̠ṭaḱ cẽṛẽ hõko basoḱ kan
tahẽkana. Eṭaḱ cẽṛẽ são onkinaḱ mońj so̠mpok tahẽkantạkina.
Onkin do̠ jao hiloḱge Rajaḱ oṛaḱ chadre tase akan ho̠ṛo̠ kin
jo̠mjo̠ṅkan tahẽkana. Nonkate dinkin khemaoet́ tahẽkana.

Onkin  modre  Ackage  mit́ṭen  ghaṛwa  Rajaḱ  phãndrey  aṭkaoena.
Becariạ  ar  mit́  ghaṛwa  gatetae  bego̠r  mon  asket́entaea.  Ado̠
bańcaoe reaḱe kurumuṭuket́a. Rajaḱ gharońjren hoṛko jãhãtinre
ghaṛwa cẽṛẽ khańca kho̠naḱko oḍoḱkaea. Mit́din ghaṛwa do̠
eṭaḱ  ghaṛwako  tuluće  gapalmaraoena,  ar  bańcaoe  reaḱ  ho̠rko
sendra oḍoḱketa.

Enkathae dosar hiloḱ aema utạr ghaṛwa mit́te Raj gharońjko sa-
calaoena.  Un  jo̠khenge  Raj  gharońj  hoṛko  ghaṛwako  oḍoḱ
maṛaṅkedea.  Khange  sanam  ghaṛwa  mit́te  uni  ho̠ṛaḱ  mẽt́hãko
ṭhoṭraokedea.  Enḍekhan  bo̠to̠rte  tharbasaoente  ghaṛwae
aṛaḱkadea. Ado̠ gatetae ńamkedete ạḍitet́e rạskạyena. Enkate
khulạsate oṛaktkin udạu ruạrena.

Toyo Ar Kạhũwaḱ Go̠lpo̠
Mit́ten Kạhũ dare dạrrey aṕ akana. Ar mocaretae mit́ kuṭrạ je̠l.
Ado̠  Toyo  do̠  ona  aṛetege  calao  jo̠ṅkan  tahẽkanae.  Khange
reṅgećkede khan ạt ńam baṛaeye kurumuṭuket́a. Hudis anae baṅma
cekate noa je̠l kuṭrạń hataojoṅa mente. Enḍekhane hudis ńamana,
ado̠ Kạhũ se̠ć ạḍi mạhĩr salaḱe beṅget́ rakaṕket́a. Khange
memene  po̠rto̠nket́a,  E  boeha  ńeloḱte  ạḍigem  mońjgea.  Amaḱ
hoṛmo ar mẽt́ muṭhạn ekal sajao akantama. Cẽṛẽkoren Raj hoyoḱ
jạruṛ kantama.

Me̠nkhan amaḱ aṛaṅ hõ muṭhạn leka hoelen khan, sebel-so̠ṛo̠m
enḍekhan ạḍi boge hoekoḱa honaṅ. Menkahn hae! eṭaḱ cẽṛẽ-
ciprut́ko leka o̠ho̠gem sereń daṛeaḱa!  Toyo aḱ nonkan kathate
Kạhũ bae hape tahẽlena. Ekal hulạs sạhnạsate raraḱe ehoṕkeda,
Ar ńelme Kạhũ aḱ moca kho̠n je̠l  ma ńurhạ go̠t́ena. Ńurhạ
torage calaḱ-cạtur Toyo ma ekal je̠l kuṭrạ ge̠r kateć dạdạṛe
dhurạuena.

Sikhạuna: Aema lelha hoṛkoge menaḱkoa, o̠ko̠e do̠ hoṛak nonkan
kathate bulạukate, nijaḱ so̠mpo̠t khonko eṛaṅo̠ḱ kana.

Mit́ṭen  Tirạs  Kạhũwaḱ
Go̠lpo̠
Sạrdi  lo̠lo̠  setoṅ  din  tahẽkana.  Mit́ṭen  Kạhũ  ạḍige  daḱ
tetaṅkedete  hante  nahte  uḍạu  baṛae  kan  tahẽkanae.  Mit́  okte
Tetaṅte ekale lorao cabayena. Menkhan okarege ńũia mente daḱge bae

ńamlaḱa. Enḍekhane as chuṭạuena.

Inạkate ackage pharaḱre rạput́ kanḍa hanḍhae ńel ńamket́a. Ekal
harephare uḍạu senkate kanḍarey duṛuṕena. Kanḍa o̠yo̠ṅket́ma
thoṛage daḱ. Ado̠e ńũia mentey kurumuṭukeda, o̠ho̠gey daṛelena.
Un okte Khange kanḍa pheḍre dhiri kuṭrạ ńur akane ńelńamket́a.
Dhiriko ńelte bud he̠ćadea.

Ado̠  sạrige  mit́  mit́te  ona  dhiri  kuṭrạ  kanḍa  bhitrireye
ńurho̠ket́a. Enḍekhan daḱ do̠ bại bạite kanḍa cetan se̠ćge
rakaṕ ehoṕena. Ado̠ mit́ okte Kạhũ aḱ moca ṭhenge daḱ he̠ć
so̠rena.  Inạkate  kạhũ  do̠  ńũket́e  tetaṅe  meṭaoket́taea,  ar
khulạsa montey uḍạu maṛaṅena.  

Mit́ṭen Muć Ar Potam
Mit́ṭen muć ạḍige tetaṅkedea. Khange daḱe ńuia mente gaḍa
ḍhipteye he̠ćena. Ado̠ huḍiń macha Muć ekal daḱreye buhelena. Un
jo̠khe̠n daṛe ḍạrre Potame tahẽkana. Ado̠e hudiskeda, bańcaoe
jạruṛa. Onate khange Potam do̠ Muć samaṅre mit́ṭen sakame ńurho
go̠t́kada. Uni Muć paera paerate sakamrey dećena. Ado̠ Potam ona
sakam ge̠rkate coṭ ghuṭu se̠ne rakaṕkeda. Nonkate Muć do̠ muskil
dosa khone bańcaoena. Enhiloḱ khonage ạḍikin gateyena.

Onka leka, aema din tayom mit́ gaḍa aṛe senge mit́ sikạri he̠ćena.
Ti re tae aḱ-ạ̃pạ̃ṛĩ. Ado̠ daṛere aṕ akan Potamrege mẽt́ ma
ḍhaṅentae. Sikạri ekal uni Potam se̠ćge tuńa mentey nońjorkeda.
Ado̠ khange uni Muć hõ sikạriạwaḱ jaṅgae gerket́taea. Enḍete
sikạriạwaḱ ti khonaḱ ạ̃pạ̃ṛĩ e̠ṭaḱ se̠ćge sa-calaoena. Ar
un jokhen uni Potam hõ usạra harephare uḍạu maṛaṅena. Nonkatege
uni Potam hõ muskil dosa khone bańcaoena.

Mit́ṭen Muć aḱ Go̠lpo̠
Mit́ ṭhoṕ dumur rasa jo̠ro̠ akana! Ona aṛete mit́ṭen huḍiń macha
muće paro̠m calaḱkan tahẽkana. Dumur rasa heṛan heṛem sõte ekale
teṅgo go̠t́ena. Ado̠e menkeda, hapese! Thoṛań jo̠m legalege, ado̠ń
monhḍaḱa  nahak.  Mit́  so̠rko̠t́e  jo̠mkeda….ah,  ạḍi  napae
ạikạuḱkan, ar mit́ so̠rko̠t́ iń jo̠mlege. Ado̠ sạrige ar mit́
so̠rko̠t́e jo̠m maṛaṅkeda.

Ado̠ khange taṛame dhurạuena. Taṛam kan okte luṭire laṭkaoakan
dumur rasae me̠lo̠t́e kan tahẽkana. Ado̠e hudisket́a, nunạḱ sebel-
so̠ṛo̠m dumur rasa ar thoṛań jo̠mlekhan cekakoḱa honaṅ??? Arhõe
ruạṛ  he̠ćena.  Pạhil  dhao  latar  utạr  reaḱe  jo̠mleda.  Onatey
hudisket́ pase̠ć cetan reaḱ arhõ sebel machagea. Ado̠ bại bạite
jo̠ro̠  akan  dumur  rasa  cetane  de̠ćena.  De̠ćkate  ekal  aṛe̠ć
gaṛe̠će jo̠mjoṅ kana. Jo̠m jo̠mte mit́ okte lać phulạuentaya. Ar
ńelme  jaṅgataema  hamalte  bạibạite  dumur  rasa  bhitrtege
bo̠lo̠ḱkantae. Ado̠ ackage jaṅga se̠će tạńkhikeda. Menkhan un
okte  ạḍige  bilomena.  Ạḍi  muruḱe  kurumuṭukeda,  ona  kho̠naḱ
rakaṕ lạgit́.

Menkhan baṅa, o̠ho̠gey daṛelena. Ente sanam hoṛmo rasate jodbodao
akantaea.  Bańcaoḱ  reaḱe  kurumuṭuket́  rehõ  baṅgey  bańcao
daṛeada. Ekal mũ-moca dumur rasate e̠se̠t́entaea, ar sahe̠t́ hõ
bondo̠ḱ kantaea. Mucạt́re ona dumur rasa bhirirege thạli kateće
go̠ćena.

Sikhạuna: Abo̠aḱ noa dhuṛi dhạrti hõ mit́ ṭhoṕ dumur rasa
lekana.  Tinaḱ  do̠  noa  rasare  thoṛatege  tirpitoḱ  onkan  kogeko
bańcao  se̠  rukhiạko  ńama.  Menkhan  okoe  do̠  noare  bulạu  se̠
mạluṅko tahẽn ar bego̠r bac-bicạrtegeko jo̠m idi nonkan hoṛko do̠
mit́din uni muć lekage muskilre paṛaoḱ hoyoḱtakoa. Un okte ona
kho̠n okoege o̠ho̠ko rukhiạ daṛeakema.

Toyo Ar Sim Aḱ Go̠lpo̠
Ạḍi sedae reaḱ katha, mit́ birre ạḍi utạr simko tahẽn kan
tahẽkana. Ado̠ ako ako bhitrire ekal dal-dapal lạpạhạṛhaiteko
gujuḱ kan tahẽkana. Birren Raj do̠ simko jogao jo̠to̠n ar boge
tahẽn khạtir  Toyo pahra hisạbtey do̠hoket́koa. Un kho̠naḱge mit́
bạhni  benao  rakaṕena.  Sim  rukhiạ  bạhini  me̠nteko  cikhnạkeda.
Enrehõ simkoaḱ gujuḱ soṅkha o̠ho̠ge hapelena.

Ado̠  birren  raj  bạhini  ren  maraṅ  mukhiại  ho̠ho̠adea,  are
kuklikedea,  cekate  nunạḱ  simko  goć  maraoḱ  kana  mente?  Ado̠e
menkeda,  simko  ạḍiko  bebạṛićgea.  Mitṭeṅ  saṕ  katećiń
kuklikedere,  Cekate  nunạḱ  dope  lạṛhại  kana  ar  hạtiạr  baṅ
okarepe  ńańam  kan!  Ado̠  kãṛãṅ  ńũt  tala  ńindạ  hạtiạr
sesendrakin monhḍayen khan, laha kho̠n ańjo̠m akat́ thoṛa simko ale
cetanreko jhapṭaoena. Ar onate ale hõle jhapṭao maṛaṅket́koa.

Ado̠ one onkatege thoṛako goćena. Nonkate uni budgạṛiạ Toyo do̠
birren raje eḱṛekae kana. Khange ona birren simko khon ańjo̠mena,
baṅma Toyoge sanam sime jo̠m maraoet́koa mente. Birren raj do̠e
menet́kana ohoge hoe daṛeaḱa honaṅ. Onka leka mit́din Toyo do̠
thoṛa simkoe saṕ idiket́koa. Ar enhiloḱge bir aṛe mit́ nalare
simko goćakanko ńel ńamena. Enhiloḱ jo̠to̠ko pusṭạuena, sạrige
Toyo aćtet́ge sime jo̠m maraoet́koa mente.  

https://santalstimes.com/2022/03/09/toyo-ar-sim-ak-go%cc%a0lpo%cc%a0/

